ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ  ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. 	Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Արդարադատության նախարարության և «Հարմոնիա» տեղեկատվական տեխնոլոգիաների և կրթության զարգացման հիմնադրամի միջև 2023 թվականի հունիսի 22-ին կնքված «Պետության կարիքների համար ծրագրային ապահովման մշակման խորհրդատվական ծառայությունների մատուցման» ՀՀԱՆ-ԲՄԽԾՁԲ-23/26 ծածկագրով պայմանագրի (այսուհետ՝ Պայմանագիր) աշխատանքների՝ ամբողջ ծավալով իրականացման համար անհրաժեշտություն է առաջացել  Պայմանագրի 7.5 կետի (Պայմանագրում փոփոխություններ և լրացումներ կարող են կատարվել միայն Կողմերի փոխադարձ համաձայնությամբ՝ համաձայնագիր կնքելու միջոցով, որը կհանդիսանա պայմանագրի անբաժանելի մասը) հիման վրա իրականացնել գնման առարկայի փոփոխություն՝ մշակվող համակարգի ֆունկցիոնալ պահանջների հավելման միջոցով։
Հարկ է նշել, որ այս անհրաժեշտությունը մատնանշված է ՀՀ արդարադատության նախարարության և «Գովթեք» ՍՊԸ և «ՎԻ ԻՔՍ ՍՈՖԹ» ՍՊԸ համատեղ գործունեության կարգով հանդես եկող կոնսորցիումի միջև 2024 թվականի դեկտեմբերին վարչական դատավարության համակարգի ՏՏ թեստավորումների իրականացման խորհրդատվական ծառայությունների ձեռքբերման նպատակով կնքված թիվ ՀՀԱՆ-ԳՀԽԾՁԲ-24/32․1 պայմանագրի արդյունքում նախարարության ներկայացված հաշվետվության մեջ։ Մասնավորապես, հաշվետվությամբ նշվում է․ «Հաշվի առնելով, որ պիլոտային գործարկման համար անհրաժեշտ կլինի համակագը պատրաստել իր ողջ գործիքակազմով, մեր կողմից առանձնացվել են հետևյալ հիմնական խոչընդոտները, որոնք պետք է վերացվեն բարձր առաջնահերթությամբ․
1.CAST-ի հայցերի ալգորիթմական մակագրման, ծանուցումների, լիազորագրերի ներկայացման և դրանց վավերականության ստուգման և «3.Կատարված աշխատանքներ» բաժնում նշված մյուս մոդելների բացակայության պատճառով համակարգի իրական պիլոտային գործարկումը դառնում է խնդրահարույց․ ներկա պահին համակարգը հնարավոր է օգտագործել միայն ցուցադրական և թեստավորման նպատակով։
2. CAST-ի  մնացած ծառայությունների, ինչպիսիք են ցանկեր, գրադարաններ, օրացույցներ, դատավորների ցանկեր և այլն, ինտեգրման բացակայությունը համակարգի սահուն օգտագործումը դարձնում է անհարմար, իսկ սպասարկումը՝ բարդ։
․․․
Մեր կողմից ուսումնասիրված արդյունքին տալով դրական գնահատական՝ հարկ ենք համարում նշել, որ այնուամենայնիվ, խիստ կարևոր է մինչև փուլի ընդունումը անդրադառնալ  և հնարավորության դեպքում լուծել թեստավորման արդյունքում հայտնաբերված և Հավելված 1-ով և Հավելված 6-ով արձանագրված խնդիրները։»
Հիմք ընդունելով վերոնշյալը՝ Արդարադատության նախարարության կողմից մշակված՝  վարչական դատավարության համակարգի ֆունկցիոնալ հավելման պահանջների ծավալը նկարագրող Տեխնիկական առաջադրանքով ներկայացված աշխատանքների կատարման համար գնահարցում է իրականցվել համակարգը մշակող «Հարմոնիա» տեղեկատվական տեխնոլոգիաների և կրթության զարգացման հիմնադրամին, որի արդյունքում 19.03.2025թ.  ընկերության կողմից ստացվել է 24 մլն դրամի գնառաջարկ (կից ներկայացվում է սույն գրությունը), որի իրատեսականությունը և համապատասխանությունը գնահատվել է Արդարադատության նախարարության փորձագետների կողմից։
Միաժամանակ, իր գնառաջարկով «Հարմոնիա» տեղեկատվական տեխնոլոգիաների և կրթության զարգացման հիմնադրամը՝ հիմք ընդունելով Պայմանագրի 7.6 կետը՝ ներկայացրել է նաև Պայմանագրի ժամկետը 30 օրով երկարաձգելու վերաբերյալ առաջարկ՝ Տեխնիկական առաջադրանքով նկարագրված աշխատանքների կատարման համար։
Ելնելով վերոնշյալից՝ անհրաժեշտություն է առաջացել իրականացնելու վերաբաշխում՝ Պայմանագրում՝ կից ներկայացված տեխնիկական առաջադրանքով նկարագրված աշխատանքների ծավալով լրացումներ իրականացնելու նպատակով, մասնավորապես, 1235 ծրագրի «31001․ Միասնական թվային միջավայրի ձևավորում» միջոցառման գումարների վերաբաշխման միջոցով նախատեսվում է 24,000․0 հազ․ դրամ հատկացնել Արդարադատության նախարարությանը։

2․ Կարգավորման նպատակը, ակնկալվող արդյունքները
ՀՀ կառավարության որոշման նախագծի ընդունման արդյունքում կապահովվի վարչական դատավարության թվայնացման ծառայությունների ձեռքբերումը։ 

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:
	
5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 	
Նախագիծն առնչվում է Հայաստանի Հանրապետության կառավարության  2021-2026թթ. ծրագրի 5.3 կետին, մասնավորապես, ապահովում է էլեկտրոնային արդարադատության ներդրման աշխատանքները։

